
右，伏奉二月二十二日德音，以淄、青削平，慶賜大洽，率土之內，忭躍無窮。伏惟周

滅三監，但明誅放之罰；漢平七國，更嚴斬殺之科。未有剪覆凶渠，撫存疑類，威暫行

而德洽，誅才及而恩加。操兵者悉獲歸休，秉耒者更聞優復。與之種食，豐以貨財，疾

苦盡除，鰥孤咸育。葬戰死之骨，增以賞延；憐刃傷之肌，存其廩給。滌山川之舊汙，

申節義之餘冤。功多受三事之榮，節著有十連之寵，較然逆順，益以彰明。和氣遠周，

罷七旬之幹羽；仁風溥暢，收六月之車徒。寰海永康，夷夏均慶。某忝司戎旅，獲奉升

平，當伊尹無恥之辰，見咎繇惟輕之德。忭躍之至，倍萬恒情。無任慶賀之至。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

